
Suppliment tal-Gazzetta tal-Gvern ta’ Malta Nru. 19,544, 8 ta’ Marzu, 2016
Taqsima  B

____________________________________________________________________

A.L. 71 tal-2016
ATT  DWAR  L-EDUKAZZJONI

(KAP. 327)

Ir-Regolamenti għad-Dħul tal-2016 

BIS-SAĦĦA tas-setgħat mogħtija lilu bl-artikoli 74 (5) u 75 (6) tal-Att dwar l-Edukazzjoni 
(Kap. 327), il-Kanċillier tal-Università ta’ Malta ppromulga dawn ir-regolamenti magħmula 
mis-Senat tal-Università ta’ Malta bis-saħħa tas-setgħat mogħtija lilu bl-artikoli 75 (3) u 
79 (b) ta’ dak l-Att:

It-Titlu u l-Interpretazzjoni

1. (1) Dawn ir-regolamenti jistgħu jissejħu bħala r-Regolamenti għad-Dħul tal-2016
tal-Università ta’ Malta.

    (2)  F’dawn ir-regolamenti, kemm-il darba r-rabta tal-kliem ma teħtieġx mod 
ieħor, it-termini wżati għandhom ifissru kif indikat hawn taħt:

            “il-Bord” tfisser il-Bord ta’ fakultà, istitut, ċentru, jew skola tal-Università;

“Il-Bord tad-Dħul” tifsser il-Bord tad-Dħul maħtur mis-Senat kif provdut fir-
regolament 11;

      “id-Dekan” tfisser id-Dekan ta’ fakultà jew id-Direttur ta’ istitut, ċentru, jew skola 
tal-Università;

            “il-Fakultà” tfisser fakultà, istitut, ċentru, jew skola tal-Università;

            “il-Kors” tfisser programm ta’ studju li jwassal għal kwalifika tal- Università;

            “is-Senat” tfisser is-Senat tal-Università ta’ Malta; u

“l-Università” tfisser  l-Università ta’ Malta.

L-Applikabilità

2. Dawn ir-regolamenti għandhom japplikaw għad-dħul fil-Korsijiet tal-Università li
jibdew f’Settembru 2016 jew wara.

Il-Korsijiet

3. Il-Korsijiet huma offruti f’dawn il-livelli:

(a)  Gradi tad-Dottorat;

(b)  Gradi; Diplomi; Ċertifikati u Għotjiet ta’ wara l-Ewwel Grad;

(c)  Gradi; Diplomi; Ċertifikati u Għotjiet sal-Ewwel Grad; u

(d)  Korsijiet Non-Tertiary li jikkonsistu (i) fil-Korsijiet tal-Foundation Studies; (ii) 
fil-Korsijiet għaċ-Ċertifikati Pre-Tertiary; and (iii) Korsijiet offruti mill-Junior College tal-
Università.

L-Istudenti tal-Università

4.  L-applikanti għall-Korsijiet jistgħu jkunu aċċettati bħala:

(a) studenti regolari jekk jissodisfaw ir-rekwiżiti tal-istatuti, tar-regolamenti u tal-
ordinanmenti, u jkunu meqjusa eliġibbli biex jidħlu; jew

(b) studenti bi prova jekk ikollhom ir-rekwiżiti ġenerali għad-dħul iżda jkun 
jonqoshom mhux aktar minn element wieħed mir-rekwiżiti speċjali għall-Kors, fejn element 
ifisser differenza ta’ grad wieħed f’suġġett wieħed (eż. grad D minflok grad Ċ f’suġġett 
wieħed), biss meta provvediment dwar studenti bi prova jkun inkluż fir-regolamenti jew fl-
ordinamenti rispettivi tal-Kors; jew

(c) studenti viżitaturi jekk jirreġistraw għal taqsimiet studju bl-intenzjoni li jiksbu 
kretti, iżda ma jkunux irreġistrati fi programm ta’ studju li jwassal għal kwalifika; jew

(d) studenti auditing jekk isegwu taqsimiet studju mingħajr l-intenzjoni li jiksbu 
kretti u ma jkunux irreġistrati fi programm ta’ studju li jwassal għal kwalifika.

Studenti Regolari

5. L-applikanti jidħlu bħala studenti regolari għal dottorat jew għall-Kors ta’ wara 
l-ewwel grad jekk jissodisfaw ir-rekwiżiti għad-dħul kif speċifikat fir-regolamenti ġenerali 
u fir-regolamenti jew fl-ordinamenti rispettivi tal-Kors u jkunu meqjusa li huma eliġibbli li 
jidħlu.

6. L-applikanti jidħlu bħala studenti regolari għall-korsijiet sal-ewwel grad jekk:

(a) jissodisfaw ir-rekwiżiti għad-dħul kif speċifikat f’dawn ir-regolamenti u fir-
regolamenti jew fl-ordinamenti rispettivi tal-Kors; jew

(b) għandhom kwalifiki li huma komparabbli mar-rekwiżiti għad-dħul kif speċifikat 
fir-regolament 12, sakemm li esperjenza rilevanti tista’ tkun ikkunsidrata mill-Bord tad-Dħul 
flimkien ma’ dawn il-kwalifiki; jew

(c) ikunu għalqu 23 sena sal-bidu tal-ewwel semestru tal-Kors li jkunu applikaw 
għalih, li minn hawn ’l quddiem jissejħu bħala “Studenti Adulti”, u jkunu meqjusa li huma 
eliġibbli għad-dħul mill-Bord tad-Dħul fuq il-bażi ta’ valutazzjoni biex tiddetermina jekk 
dawn l-applikanti jistgħux jilħqu l-istess livelli akkademiċi bħall- applikanti li jidħlu skont 
ir-regolament 12; jew

(d) issodisfaw ir-rekwiżiti ġenerali għad-dħul fl-Università, li kienu applikabbli fiż-
żmien meta kisbu l-kwalifiki tagħhom u jkunu meqjusa li huma eliġibbli għad-dħul mill-
Bord tad-Dħul; jew

(e)  huma eliġibbli biex isegwu programm preparatorju, sabiex wara jkunu jistgħu 
jidħlu għal Kors ta’ diploma sal-ewwel grad, kif stipulat fl-ordinamenti tal-Kors; jew

(f) huma eliġibbli biex isegwu Kors tal-Foundation Studies; jew

(g) huma aċċettati mill-Bord tad-Dħul biex isegwu taqsimiet studju fil-Programm 
fil-Liberal Arts and Sciences offrut mill-Università; jew

(h) għandhom kwalifiki li huma anqas minn dawk li huma meħtieġa, liema nuqqas 
fil-kwalifiki l-Bord tad-Dħul iqis li kien minħabba diżabilità fiżika severa.

Studenti bi Prova

7. (1) L-ordinamenti tal-Kors jistgħu jipprovdu li studenti bi prova jidħlu fl-ewwel 
sena ta’ Kors sal-ewwel grad jekk jissodisfaw il-kundizzjonijiet speċjali kollha imposti mill-
Fakultà biex jikkompensaw għall-element nieqes.

    
(2) Jekk l-istudenti bi prova jkollhom progress mingħajr kondizzjoni għas-sena 

ta’ wara tal-Kors, inkluż li ssodisfaw il-kondizzjonijiet speċjali kollha imposti mill-Fakultà, 
minn hawn ’l quddiem dawn ikunu kkunsidrati bħala studenti regolari.

(3) Jekk, sal-aħħar tal-ewwel sena tal-Kors, l-istudenti bi prova ma jtemmux 
b’suċċess ir-rekwiżiti biex ikollhom progress mingħajr kondizzjoni għat-tieni sena, dawn 
ikunu meħtieġa jirtiraw mill-Kors u ma jkunux intitolati la li jirrepetu s-sena u lanqas biex 
ikollhom progress mingħajr kondizzjoni skont ir-Regolamenti Ġenerali għar-Rikonoxximenti 
Universitarji sal-Ewwel Grad, 2004.

(4) L-applikanti għandhom jidħlu bħala studenti bi prova darba biss.

Studenti Viżitaturi

8. (1) Studenti viżitaturi jistgħu jirreġistraw: 

(a) għal taqsima studju individwali li huma offruti fil-Korsijiet pre-tertiary, sal-ewwel 
grad u ta’ wara l-ewwel grad tal-Università, suġġett għall-approvazzjoni tal-Fakultà ; u

(b) għal taqsimiet studju li huma mfassla ad hoc għal ħtiġijiet partikolari, suġġett 
għall-approvazzjoni mis-Senat fuq ir-rakkomandazzjoni tal-Bord.

(2) Studenti viżitaturi jkunu eliġibbli għal ċertifikazzjoni jekk:

(a) itemmu t-taqsimiet studju, jingħataw il-kretti assenjati lit-taqsima studju, u jħallsu 
kwalunkwe miżata applikabbli; u

(b) jissodisfaw kwalunkwe rekwiżiti oħra preskritti fi kwalunkwe statuti, regolamenti 
u ordinamenti oħra tal-Università.

(3) Studenti viżitaturi jkunu intitolati għad-drittijiet u l-privileġġi mogħtija lill-
istudenti regolari.

Studenti Auditing

9. (1) L-Università tista tħalli individwi b’interessi partikolari biex iwessgħu 
l-għarfien tagħhom billi jattendu taqsimiet studju bħala studenti auditing.

    (2) Studenti auditing jistgħu jitħallew isegwu taqsimiet studju sakemm li l-lettur 
ikkonċernat ma jagħmel l-ebda oġġezzjoni u jkun sodisfatt li l-individwu għandu l-livell 
akkademiku meħtieġ biex isegwi t-taqsimiet studju bi profitt.

(3) Studenti auditing jkunu intitolati għad-drittijiet u l-privileġġi mogħtija lill-
istudenti regolari, iżda ma jistgħux joqogħdu għall-valutazzjonijiet tal-Università.  Fi 
kwalunkwe żmien, l-Università tista’ tirtira l-permess li tkun tat biex isegwu t-taqsimiet 
studju lill-istudenti auditing.  L-Istudenti auditing jistgħu jiġu mitluba jħallsu ħlas għas-
servizz amministrattiv. 

Il-Junior Students tal-Università

10. L-applikanti jistgħu jidħlu l-Università bħala Junior Students fil-Junior College 
tal-Università jekk ikunu għaddew f’sitt eżamijiet tal-Eżami għaċ-Ċertifikat tal-Edukazzjoni 
Sekondarja (SEC) bi grad 5 jew aħjar.  Is-suġġetti  offruti fil-Livell tas-SEC għandhom 
jinkludu:

		  il-Malti, il-Lingwa Ingliza, il-Matematika; u
		  wieħed minn dawn:  il-Bijologija, il-Fiżika, jew il-Kimika,

sakemm li wieħed mill-eżamijiet li fadal jista’ jkun offrut minn lista ta’ suġġetti vokazzjonali, 
kif approvat mis-Senat u dettaljat fl-Appendiċi I u kif ippubblikat fuq il-website tal-Università.

Il-Bord tad-Dħul

11. (1)	 Il-Bord tad-Dħul huwa magħmul minn dawn il-membri li ġejjin:

Ir-Rettur, jew delegat innominat minnu, bħala ex officio Chairman;
Tliet membri maħtura mis-Senat; u
Ir-Registratur (li jaġixxi wkoll bħala Segretarju).

	        (2) Il-mandat tal-Bord tad-Dħul ikun ta’ sena u l-quorum għall-laqgħat ikun ta’ 
tliet membri.

                   (3) Il-Bord tad-Dħul għandu jkollu s-setgħa:

(a) li jiddeciedi dwar l-eliġibbilità ta’ kwalunkwe applikant għad-dħul fl-Università 
bħala student regolari, student bi prova, student viżitatur, student auditing jew junior student 
u, fejn ikun meqjus xieraq jista’:

(i)  jitlob lil dan l-applikant li jissodisfa kundizzjonijijet addizzjonali qabel ma 
jiddaħħal bħala student; u / jew

(ii)  li jdejjaq l-għażla tal-Kors, tal-oqsma ta’ studju jew tat-taqsimiet  studju fi 
ħdan il-Kors, li dan l-applikant jista’ jiddaħħal għalihom;

(b) li jiddeciedi fuq min jista’ jiddaħħal għal Kors li d-dħul għalih ikun limitat, skont 
id-dispozizzjonijiet tar-regolamenti u tal-ordinamenti rispettivi għal dak il-Kors u skont 
kriterji oħra kif jistgħu jiġu approvati mis-Senat;

(c)  li jfittex il-parir tal-Kumitat tad-Dħul tal-Fakultà (magħmul mid-Dekan jew 
mid-delegat tiegħu u għall-inqas minn żewġ membri akkademici oħra maħtura mill-Bord 
tal-Fakultà kkonċernata) fuq kull materja li tolqot l-eligibilità għad-dħul f’xi programm ta’ 
studju f’dik il-Fakultà, u b’mod partikolari jekk applikant li qiegħed jitlob li jidħol bħala 
student regolari għandux l-isfond akkademiku necessarju biex isegwi l-programm ta’ studju 
bi profitt, normalment wara li jkun evalwa lill-applikant permezz ta’ intervista jew permezz 
ta’ xi forma oħra ta’ valutazzjoni, sakemm li f’dawn il-każijiet, dokumentazzjoni xierqa u 
dettaljata għandha tinżamm;

(d)  li jagħti parir lis-Senat fuq il-materji kollha li jolqtu d-dħul fl-Università u fil-
programmi ta’ studju.

Ir-Rekwiziti għad-Dħul f’Korsijiet sal-Ewwel Grad

12. (1) Ir-Rekwiziti Ġenerali għad-Dħul.  Suġġett għal kwalunkwe dispożizzjonijiet 
oħra f’dawn ir-regolamenti, ir-rekwiżiti ġenerali għad-dħul huma dawn li ġejjin:

(a) iċ-Ċertifikat tal-Matrikola, li jingħata lill-kandidati li jgħaddu minn eżamijiet 
f’firxa ta’ suġġetti li jinkludu lingwa, suġġett umanistiku, suġġett tax-xjenza, u l-Oqsma tal-
Għerf, kif speċifikat fir-Regolamenti tal-Eżami tal-Matrikola; u

(b) iċ-Ċertifikat tal-Edukazzjoni Sekondarja miksub bi grad 5 jew aħjar fil-Malti, 
fil-Lingwa Ingliża u fil-Matematika, sakemm li jekk il-kandidati jgħaddu fil-Livell Avvanzat 
jew Intermedju tal-Matrikola fil-Malti, u/jew fil-Lingwa Ingliża, u/jew il-Matematika, ma 
jkunux meħtieġa li jgħaddu minn dawn is-suġġetti fl-Eżami għaċ-Ċertifikat tal-Edukazzjoni 
Sekondarja.

(2) Fil-każ tal-applikanti li segwew l-edukazzjoni sekondarja tagħhom barra 
minn Malta, l-Università tista’ tikkunsidra u taċċetta kwalifiki komparabbli għall-kwalifiki 
stipulati fis-sotto-paragrafi (a) u (b) tal-paragrafu (1) ta’ dan ir-regolament, sakemm li 
t-taħlita tas-suġġetti u l-livelli tal-kwalifiki ppreżentati jkunu komparabbli għas-suġġetti u 
l-livelli meħtieġa għall-għoti taċ-Ċertifikat tal-Edukazzjoni Sekondarja u għaċ-Ċertifikat tal-
Matrikola.

(3) Il-Bord tad-Dħul, għall-għan tad-dħul, jista’ jikkunsidra li jaċċetta ċertifikati 
miksuba f’eżamijiet oħra fil-livelli u fi gradi korrispondenti taċ-Ċertifikat tal-Matrikola u 
taċ-Ċertifikat tal-Edukazzjoni Sekondarja.

(4) (a) Ir-Rekwiżiti Speċjali għall-Kors.  Ir-regolamenti jew l-ordinamenti 
għal programm ta’ studju jistgħu jispeċifikaw rekwiżiti oħra minbarra ir-rekwiżiti ġenerali 
għad-dħul biex jidħlu f’dak il-Kors.  Speċifikament, dawn jistgħu jillimitaw l-għażla tas-
suġġetti li jistgħu jkunu offruti fil-Livell Avvanzat u Intermedju tal-Matrikola u jispeċifikaw 
il-grad li għandu jinkiseb f’dawn is-suġġetti, jew jispeċifikaw kwalifiki alternattivi għad-
dħul li jistgħu jintlaqgħu, kollha kemm huma jew parti minnhom, bħala kwalifiki ta’ livell 
akkademiku simili.

(b) Kull Fakultà għandha tiddetermina r-rekwiżiti speċjali għall-Korsijiet 
speċifiċi li qed toffri kif imniżżel fl-ordinamenti tal-Kors.

(ċ) Applikant li huwa gradwat ta’ università jew għandu kwalifiki oħra 
meqjusa suffiċjenti jista’, bil-parir tal-Kumitat tad-Dħul tal-Fakultà kkonċernata, ikun 
eżentat mill-Bord tad-Dħul minn kull suġġett li jkun meħtieġ ċertifikat fih għad-dħul f’xi 
Kors f’dik il-Fakultà.

(5) Il-Malti bħala Rekwiżit.  Minbarra r-rekwiżit tal-Malti fil-livell taċ-Ċertifikat 
tal-Edukazzjoni Sekondarja, il-Bord tad-Dħul jista’, f’ċirkostanzi speċjali u suġġett għall-
kondizzjonijiet imsemmija hawn taħt, iħalli applikant joffri suġġett ieħor minflok il-Malti, 
kif ġej:

(a) jista’ jħalli applikant Malti li, minħabba li kien jgħix jew jistudja barra 
minn Malta għal perijodu sinifikanti fl-aħħar erba’ snin, ma rċeviex tagħlim xieraq fil-Malti, 
joffri minflok il-Malti lingwa oħra, jew, sa Settembru 2018, kwalunkwe suġġett ieħor.

(b) jista’ jħalli applikant li mhux Malti joffri minflok il-Malti, lingwa oħra 
kif approvat mill-Bord tad-Dħul, sakemm li, minn Settembru 2018 din il-lingwa oħra ma 
tistax tkun l-Ingliż u l-applikanti li l-lingwa materna tagħhom hija l-Ingliż ikunu meħtieġa li 
minflok il-Malti joffru lingwa oħra li mhijiex l-Ingliż.

(6)  Minkejja l-provvedimenti tal-paragrafu (5) ta’ dan ir-regolament, fejn ir-
regolamenti jew l-ordinamenti tal-Kors jispeċifikaw il-Malti bħala rekwiżit speċjali tal-
Kors, iċ-ċertifikat meħtieġ fil-Malti għandu jkun miksub fil-livell u l-grad kif stipulat fir-
regolamenti jew fl-ordinamenti rispettivi tal-Kors.

It-Test tal-Profiċjenza u t-Test għall-Ħila

13. (1) Ir-regolamenti jew l-ordinamenti tal-Korsijiet sal-ewwel grad u ta’ wara 
l-ewwel grad jistgħu jeħtieġu lill-applikanti biex:

(a) jgħaddu minn test tal-profiċjenza f’suġġett wieħed jew aktar, kif approvat mill-
Fakultà li qed toffri l-Kors; u/jew

(b) jgħaddu minn test għall-ħila.

(2) Is-Senat, fuq il-parir tal-Bord, għandu jaħtar Bord tal-Eżamijiet għat-test tal-
profiċjenza u għat-test għall-ħila.

Il-Valutazzjoni u l-Akkreditazzjoni ta’ Tagħlim Preċedenti

	 14.  Is-Senat għandu jaħtar Bord ta’ Assessuri ta’ Tagħlim Preċedenti sabiex jiġi 
determinat jekk applikant li huwa Student Adult jistax jidħol f’Kors ta’ studju bbażat fuq 
għarfien, ħiliet u kompetenzi miksuba permezz ta’ tagħlim preċedenti u esperjenza.  Dan 
il-Bord għandu jkun magħmul minn mhux inqas minn tliet membri u għandu jagħmel ir-
rakkomandazzjonijet tiegħu lill-Bord tad-Dħul permezz tal-Kumitat tad-Dħul tal-Fakultà.

Dispożizzjonijiet Oħra

15. (1) Id-Dħul f’Kors wara li jkun beda.  Applikant li hu kwalifikat għad-dħul fl-
Università bħala student regolari jista’ jitħalla mill-Bord tad-Dħul, suġġett għal kundizzjonijiet 
li dan jista’ jimponi, jidħol fit-tieni sena ta’ Kors jew fi kwalunkwe sena oħra.

(2) (a) Korsijiet fl-Istess Żmien.  Jekk mhux bil-permess specjali tas-Senat, 
student ma jistax jirreġistra fl-istess żmien għal iżjed minn Kors ta’ studju wieħed li jwassal 
għal grad, diploma jew ċertifikat, ħlief fil-każijiet imsemmija fis-sotto-paragrafu (b) ta’ dan 
ir-regolament.

(b) Dawn il-korsijiet li ġejjin jistgħu jsiru fl-istess żmien:

(i) kwalunkwe żewġ Korsijiet li flimkien ma jaqbżux –il 75 krettu ECTS 
f’kull sena;

(ii) il-Korsijiet li jwasslu għall-Grad ta’ Doctor of Laws u għad-Diploma 
of Notary Public;

(iii) il-Korsijiet li jwasslu għall-grad ta’ Bachelor of Laws u għad-Diploma 
ta’ Prokuratur Legali;

(iv)  Kors fuq bażi part-time jew full-time li jwassal għal kwalunkwe 
kwalifika u Kors part-time li jwassal għal Ċertifikat sal-Ewwel Grad; u

(v) Kors full-time li jwassal għal kwalunkwe kwalifika u għas-Certificate 
jew għad-Diploma in Language Proficiency.

(3)	Student li ma jkompliex il-Kors jew li ma jitħallix skont ir-regolamenti 
jew l-ordinamenti rilevanti li jkompli Kors, ma jitħalliex jerġa’ jirreġistra bħala student fi 
kwalunkwe Kors qabel ma tgħaddi sena mid-data effettiva ta’ dan il-waqfien, sakemm ma 
jkollux permess mill-Bord tad-Dħul.

(4)  Eċċezzjonalment, u għal raġunijiet oġġettivi, l-ordinamenti ta’ Kors 
jistgħu jispeċifikaw l-eta minima għad-dħul, kif approvat mis-Senat.

L-Applikazzjonijiet għad-Dħul

16. (1) L-applikanti li jixtiequ jidħlu f’Korsijiet skont dawn ir-regolamenti 
għandhom japplikaw sad-dati preskritti, għajr f’ċirkostanzi speċjali, bil-permess tal-Bord 
tad-Dħul.

(2) L-applikanti għandhom jissottomettu d-dokumenti rilevanti nkluż 
Ċertifikat ta’ Kondotta Tajba tal-Pulizija, li jkun oriġinali u riċenti, jekk meħtieġ, sad-data 
tal-iskadenza stipulata mill-Uffiċju tar-Reġistratur.  Jekk ma jagħmlux dan, l-applikanti 
jkunu kkunsidrati li mhumiex interessati aktar li jsegwu l-Kors/Korsijiet li applikaw 
għalih/għalihom.

(3) (a) Għall-Korsijiet li jinvolvu xogħol ma’ persuni vulnerabbli, l-applikanti 
għandhom jissottomettu Ċertifikat ta’ Kondotta Tajba tal-Pulizija, li jkun oriġinali u 
riċenti.  Lista ta’ dawn il-Korsijiet għandha tkun approvata mi-Senat u għandha tkun 
ippubblikata fiż-żmien tas-sejħa tal-applikazzjonijiet.

      (b) Fil-każijiet fejn iċ-Ċertifikat ta’ Kondotta Tajba tal-Pulizija jinkludi 
dikjarazzjoni, iċ-ċertifikat għandu jkun ikkunsidrat mis-sotto-kumitat maħtur mis-Senat 
għal dan il-għan.  Is-sotto-kumitat għandu jagħmel ir-rakkomandazzjonijiet tiegħu lill-
Bord tad-Dħul.

Il-Provvedimenti Ġenerali

	 17. (1) Kull fejn fi kwalunkwe regolamenti jew ordinamenti ta’ Kors magħmulin 
skont l-Att tal-Edukazzjoni (Kap. 327) hemm riferenza għar-“regolament 2.2 (a)(iii) tar-
Regolamenti għad-Dħul tal-1997”, minflok din ir-riferenza għandhom jidħlu dawn il-
kliem “ir-regolament 6 (ċ) tar-Regolamenti għad-Dħul tal-2016”.

(2) Kull fejn fi kwalunkwe regolamenti jew ordinamenti ta’ Kors magħmulin 
skont l-Att tal-Edukazzjoni (Kap. 327) hemm riferenza għar-“regolament 8.1 tar-
Regolamenti għad-Dħul tal-1997” jew “ir-regolament 8.1.1 tar-Regolamenti għad-Dħul 
tal-1997”, minflok dawn ir-riferenzi għandhom jidħlu dawn il-kliem “ir-regolament 15 
(1) tar-Regolamenti għad-Dħul tal-2016”.

It-Tħassir

18. Ir- Regolamenti għad-Dħul tal-1997 tal-Università ta’ Malta, ippubblikati bħala 
Avviż Legali 183 tal-1997, m’għandhomx japplikaw għal dħul ġdid fil-Korsijiet tal-
Università fejn dawn il-Korsijiet jibdew f’Settembru 2016 jew wara, sakemm li d-dħul 
ta’ applikanti li bdew Korsijiet qabel Settembru 2016, għandhom ikomplu jkunu regolati 
mir-regolamenti li kienu jgħoddu fiż-żmien meta daħlu għall-Kors.

Appendiċi I

Suġġetti Vokazzjonali li huma aċċettati għad-dħul fil-Junior College, 
skont ir-regolament 10 ta’ dawn ir-regolamenti

SEC fl-Agribusiness
SEC fit-Teknoloġija tal-Informazzjoni
SEC fl-Ospitalità
SEC fis-Saħħa u l-Ħarsien Soċjali
SEC fit-Teknoloġija tal-Inġinerija

BTEC Level 2 Extended Certificate in Engineering
BTEC Level 2 Extended Certificate in Health and Social Care
BTEC Level 2 Extended Certificate in Hospitality
BTEC Level 2 Extended Certificate in Information Technology.

